
РЕПУБЛИКА СЕВЕРНА  МАКЕДОНИЈА
ВЛАДА НА РЕПУБЛИКА СЕВЕРНА МАКЕДОНИЈА
МИНИСТЕРСТВО ЗА КУЛТУРА

П Р Е Д Л О Г  Н А  З А К О Н

ЗА ИЗМЕНУВАЊЕ И ДОПОЛНУВАЊЕ НА 

ЗАКОНОТ ЗА ФИЛМСКАТА ДЕЈНОСТ

Скопје, декември 2019 годинa
В О В Е Д

I.  ОЦЕНА НА СОСТОЈБИТЕ ШТО ТРЕБА ДА СЕ УРЕДАТ СО ЗАКОНОТ И ПРИЧИНИ ЗА ДОНЕСУВАЊЕ НА ЗАКОНОТ
Со цел поттикнување на развојот на филмската дејност, во мај 2013 година е донесен Законoт за филмската дејност, со кој се уредуваат клучните прашања за начинот, условите и постапката за финансирање и вршење на филмската дејност во Република Македонија. Со Законот се утврдува дека филмската дејност е од јавен интерес поради што државата го поттикнува нејзиниот развој, производството на филмови и презентирањето на филмското творештво во земјата и во странство. Со Законот се утврдуваат и мерки за поттикнување за реализација на филмски продукции со средства кои се обезбедени од други извори на финансирање. 
Со цел да се поддржи, поттикне и развие филмската дејност и да се финансираат  филмски проекти од национален интерес, во 2014 година, основана е Агенцијата за филм,  како  самостојно правно лице, кое за својата работа одговара пред Владата на Република Северна Македонија. Агенцијата за филм е правен наследник на Националната установа Филмски фонд на Република Македонија. 

Со донесувањето на Законот во 2013 година, во основа се создадени  нормативни претпоставки за  развој на сите сегменти на филмската дејност. Законот за филмската дејност е повеќе пати изменуван и дополнуван.

Имајќи го предвид досегашното искуство во работата на Агенцијата за филм на Република Северна Македонија, искуствата на филмските професионалци во државата, на меѓународните институции од областа на аудио-визуелниот сектор, како и одредени насоки од Државниот завод за ревизија се наметна потребата од изработка на закон за изменување и дополнување на Законот за филмската дејност. 


Измените и дополнувањата на Законот се во насока на создавање  услови за непречено и поквалитетно остварување на филмската и аудиовизуелната дејност. Измените и дополнувањата се однесуваат на делови во Законот каде се утврдени одредени слабости во примената, особено во воведувањето на построги критериуми за финансирањето на филмските проекти. Досегашното искуство на поддршка на енормно голем број на проекти и на филмски продуценти не ги даде очекуваните резултати односно квантитетот не се потврди со квалитет, поради што се цени дека со воведувањето на построги критериуми во селекцијата на филмските проекти, ќе се  подигне квалитетот и успешноста на проектите кои ќе бидат финансиски поддржани од Агенцијата за филм. Сето ова ќе придонесе и кон зголемена промоција на македонската филмска уметност на најпрестижните меѓународни филмски манифестации.


Исто така, постојната законска легислатива за филмот е потребно да се усогласи и со актуелните европски практики, но и со Конвенцијата на Советот на Европа за кинематографска копродукција (ревидирана), која во мај оваа година е ратификувана и од Собранието на Република Северна Македонија.
Измените и дополнувањата на Законот за филмската дејност поради примена на европски стандарди во филмската продукција и овозможување развој на филмската дејност се предвидени и во Акцискиот план на Националната стратегија за развој на културата за периодот 2018 до 2022 година ( како приоритетна цел за 2019 година)
Измените на Законот не се од системски карактер, туку со нив се врши подобрување на постојните одредби од истиот.
Во Агенцијата за филм во тек е изработка и на Стратегија за развој на филмската дејност на која ќе се темели новиот Закон за филмската односно аудиовизуелната дејност кој ќе биде хармонизиран со законската регулатива и позитивните практики на остварување на филмската односно аудиовизуелната дејност во земјите од Европската Унија. 
II.   ЦЕЛИ, НАЧЕЛА И ОСНОВНИ РЕШЕНИЈА

Целта на предложениот закон е подобрување на законските решенија од постојниот Закон за филмската дејност. 

Законот се заснова на истите начела на кои се заснова Законот за филмската дејност.

III. ОЦЕНА НА ФИНАНСИСКИТЕ ПОСЛЕДИЦИ ОД ПРЕДЛОГ-ЗАКОНОТ ВРЗ БУЏЕТОТ И ДРУГИТЕ ЈАВНИ ФИНАНСИСКИ СРЕДСТВА

Одредбите од Предлогот на законот нема да предизвикаат нови финансиски последици врз Буџетот на Република Северна Македонија и другите јавни финансиски средства, а нивното спроведување ќе биде обезбедено со средства утврдени во Буџетот на Република Северна Македонија.

IV. ПРОЦЕНА НА ФИНАНСИСКИТЕ СРЕДСТВА ПОТРЕБНИ ЗА  СПРОВЕДУВАЊЕ НА ЗАКОНОТ, НАЧИНОТ НА НИВНО ОБЕЗБЕДУВАЊЕ, ПОДАТОЦИ ЗА ТОА ДАЛИ СПРОВЕДУВАЊЕТО НА ЗАКОНОТ ПОВЛЕКУВА МАТЕРИЈАЛНИ ОБВРСКИ ЗА ОДДЕЛНИ СУБЈЕКТИ
За спроведувањето на Законот не е потребно обезбедување на посебни финансиски средства и не повлекува нови материјални обврски за одделни субјекти.

V.  ПРЕГЛЕД НА ЗАКОНИ КОИ ТРЕБА ДА СЕ ИЗМЕНАТ СО ДОНЕСУВАЊЕТО НА ЗАКОНОТ И ПРОПИСИ ШТО ТРЕБА ДА СЕ ДОНЕСАТ ЗА СПРОВЕДУВАЊЕ НА ЗАКОНОТ 


Од донесувањето на предложениот закон произлегува потреба за донесување на подзаконскиот акт за поблиските критериуми за финансирање на проекти од национален интерес во филмската дејност и Листата на меѓународни филмски фестивали.

ПРЕДЛОГ НА ЗАКОН

ЗА ИЗМЕНУВАЊЕ И ДОПОЛНУВАЊЕ НА 

ЗАКОНOТ  ЗА ФИЛМСКАТА ДЕЈНОСТ

Член 1

Во Законoт за филмската дејност („Службен весник на Република Македонија“ бр. 82/13, 18/14, 44/14, 129/15, 152/15, 39/16 и 11/18), во целиот текст  зборовите „Република Македонија“ се заменуваат со зборовите „Република Северна Македонија“, а зборовите „РЕПУБЛИКА МАКЕДОНИЈА“ се заменуваат со зборовите „РЕПУБЛИКА СЕВЕРНА МАКЕДОНИЈА“.

Член 2
Во членот 4 во алинејата 1 по зборовите „аудиовизуелни дела“  се додаваат зборовите „(играна, документарна и анимирана серија) “. 

По алинејата 2 се додаваат три нови алинеи 3, 4 и 5 кои гласат: 
„-стимулирање на филмското творештво,
- заштита на правото на авторите на слободно изразување и заштита на авторското право и сродните права,
- негување и афирмирање на културниот идентитет на заедниците во Република Северна Македонија и почитување на културната различност. “
Во алинејата 11 која станува алинеја 14, по зборовите „членувањето на“ се додаваат зборовите „правни и физички лица од“.

Член 3
Во членот 6 во алинејата 1 по зборот „прикажува“ запирката се заменува со точка, а зборовите „со исклучок на ТВ филм и други ТВ програми наменети за радиодифузно емитување“ се бришат.

Во алинејата 3 на крајот од реченицата се додадава нова реченица која гласи: „Филмот се смета за завршен (создаден) кога режисерот ќе утврди дека е завршен првиот стандарден примерок на филмот, со дефинирана содржина, формат и должина на траење на филмот.
По алинејата 3 се додава нова алинеја 4, која гласи:

„-продуцент“ е физичко лице кое преку филмскиот продуцент ја презема иницијативата, организацијата, финансирањето и одговорноста за создавање на филмот и заедно со режисерот и другите автори учествува во создавањето на филмот, како и во неговата презентација, промоција и продажба/екплоатација.“

Во алинејата 4, која станува алинеја 5, по зборот „кое“ се додаваат зборовите „самостојно или со склучен договор со продуцентот“, а зборовите „и кое им помага на режисерот и на филмската екипа во создавањето на филмот“ се бришат. 
Алинејата  5,  која станува алинеја 6, се менува и гласи:

„- „домашен филм“  е филм: 

1. чиј режисер и продуцент се државјани на Република Северна Македонија, односно филмскиот продуцент има седиште во Република Северна Македонија и во кој учествуваат мнозинство автори, актери и други уметници и филмски работници од Република Северна Македонија и

2. филм кој со повеќе од 50%  од средствата е финансиран со средства од Република Северна  Македонија“.
Во алинејата 6, која станува алинеја 7, бројот „20“ се заменува со бројот „50“, бројот „10“ се заменува со бројот „5“, а на крајот од реченицата се додаваат зборовите „и филм произведен во соработка со странски филмски продуценти во согласност со Конвенцијата на Советот на Европа за кинематографска копродукција (ревидирана)“.

Алинејата 7, која станува алинеја 8, се брише. 
Во алинејата 8, која станува алинеја 9, во точката 2 по зборот „сценарија“ се додаваат зборовите„ за развој на сценарио од синопсис односно доработка на сценарио и за развој на проект за долгометражен игран, анимиран и документарен филм и на други аудиовизуелни дела (играна, документарна и анимирана серија), по зборовите „членството на“ се додаваат зборовите „правни и физички лица од“, а по зборовите „аудиовизуелни дела“ се додаваат зборовите „(играна, документарна и анимирана серија)“.

Член 4
Во членот 12 во став (1) се додава нова алинеја 1, која гласи:

„- 0,5% од приходот на јавниот радиодифузен сервис,“.
Во алинејата 1, која станува алинеја 2, бројот „0,9“ се заменува со бројот „0,1“ а зборот „национално“ се заменува со зборот „државно“.

Во алинејата 2 која станува алинеја 3, бројот „0,9“ се заменува со бројот „0,1“.

Во алинејата 3 која станува алинеја 4, бројот „0,9“ се заменува со бројот „0,1“.

Во алинејата 4 која станува алинеја 5, бројот „1“ се заменува со бројот „0,1“.
Член 5
Во членот 13 во ставовите (1) и (2),  бројот „7“ се заменува со бројот „8“.

Во ставот (3) зборовите „член 13 став (1) од овој закон“ се заменуваат со зборовите „ставот (1) на овој член, а бројот „7“ се заменува со бројот „8“.

Во ставот (4) бројот „7“ се заменува со бројот „8“, а зборовите „решението од ставот (2)“ се заменуваат со зборовите „решенијата од ставовите (2) и (3)“.

Ставовите (5) и (6) се бришат.

Во ставот (7) кој станува став (5) во заградата бројот „3“ се заменува со бројот „4“, а зборовите „односно во рокот од ставот (4)“ се бришат.

Член 6
Во членот 18 став (1) во алинејата 5 зборовите „и за средствата по основ на учество во добивка од членот 31 од овој закон“ се бришат.

По алинејата 5 се додаваат две нови алинеи 6 и 7,  кои гласат:
„-дава личен придонес во поттикнувањето на развојот на филмската дејност и во стимулирањето на авторите во филмот и авторите на придонеси во филмот,
-без претходна согласност од Управниот одбор, го раскинува договорот за финансирање на филмски проекти од национален интерес односно договорот за финансирање на други проекти избрани на конкурс на Агенцијата, доколку со извештај од извршена контрола се утврди дека доделените средства на конкурсот се користат спротивно на договорот, односно дека корисникот на средствата не се придржува до роковите и обврските од договорот.“
Член 7
Во членот 22 став (2) на крајот од реченицата се додава нова реченица, која гласи: „Најмалку една третина од членовите на Филмскиот совет се автори во филмот.“

Во ставот  (3) во алинејата 2 по зборот „конкурсот“, се додаваат зборовите „согласно критериумите утврдени во актот од член 27 став (2) од овој закон,“.

Алинејата 3 се менува и гласи:

„- на барање на директорот, дава мислење и по други прашања од надлежност на Агенцијата,“.

По ставот (3)  се додава нов став (4), кој гласи:

„(4) За финансирање на проекти за производство на долгометражен филм и за поддршка на производство на други аудиовизуелни дела (играна, документарна и анимирана серија), Советот може да го даде мислењето од ставот (3) алинеја 2 на овој член и врз основа на непосредна презентација на проектот од страна на режисерот или на продуцентот, односно филмскиот продуцент.“
Член 8
Во членот 25 во ставот (1) по зборот „Агенцијата“ се додаваат зборовите „ во согласност со висината на средствата за работа на Агенцијата обезбедени во Буџетот на Република Северна Македонија.
Во ставот (2) бројот „8“ се заменува со бројот „9“.

По ставот (2) се додава  нов  став (3), кој гласи:
„(3) Конкурсот за финансирање на проекти за производство на други аудиовизуелни дела (играна, документарна и анимирана серија), Агенцијата може да го објави доколку во Буџетот на Република Северна Македонија се обезбедени средства за таа намена.“
Ставот (3) станува став (4).
По ставот (4), кој станува став (5), се додаваат три нови става (6), (7) и (8), кои гласат:

„(6) Трошоците за учество на  конкурсите од ставовите (1) и (2) на овој член се на товар на учесниците на конкурсите. Висината на трошоците со одлука ја утврдува Управниот одбор на Агенцијата, на предлог на директорот.

(7) Уплатата на трошоците се врши на сметка на Агенцијата.
(8) По исклучок од став (1) на овој член, за филмски проекти кои преставуваат значајна меѓународна копродукција, односно режисерот односно носителите на главните улоги се добитници на значајни меѓународни филмски награди, по  претходна согласност на Управниот одбор, Агенцијата во постапка пропишана со овој закон може да одлучи и надвор од роковите од став (1) на овој член.“
Член 9
Членот 26 се менува и гласи:

„(1) На конкурсот од членот 25 став (1) од овој закон може да учествува филмски продуцент со склучен договор  со режисерот односно режисерот со склучен договор со филмскиот продуцент.

(2) Филмскиот продуцент и  режисерот до Агенцијата доставуваат пријава со следнава документација: 

· извод од Централниот регистар на Република Северна Македонија за регистрирана претежна дејност – производство на филмови, за филмскиот продуцент,
· изјава од филмскиот продуцент дека ќе обезбеди минимум сопствено учество во износ од 4% од средствата добиени од Агенцијата,
· изјава од филмскиот продуцент и од режисерот дека ќе ги обезбедат другите финансиски средства предвидени во вкупниот буџет на филмскиот проект од други извори,

· преддоговор за уредени авторски права со сценаристот и режисерот,
· оперативен и финансиски план за филмскиот проект потпишани од филмскиот продуцент и од режисерот,
·  предвиден буџет на филмскиот проект потпишани од филмскиот продуцент и од режисерот,

· друга документација утврдена со конкурсот. 
(3) На конкурсот од став (1) на овој член не може да учествуваат филмски продуценти кои не ги исполниле обврските кон Агенцијата за проекти кои се претходно финансирани од Агенцијата односно од Филмскиот фонд на Република Македонија.

(4) На Конкурсот од став (1) на овој член не може да учествуваат филмски продуценти  на кои во истата категорија на претходен конкурс на Агенцијата им е одобрен филмски проект, а   се уште не е започнато односно завршено снимањето на филмот.

(5) На Конкурсот од член 25 став (1) од овој закон, за  категорија на филмови во  постпродукција  може да конкурира филмски продуцент кој е регистриран во Централниот регистар на Република Северна Македонија со претежна дејност – производство на филмови. Филмскиот продуцент во прилог на барањето до Агенцијата го доставува снимениот материјал за филмот во ДВД формат.

(6) Овластеното службено лице во Агенцијата кое ја води постапката е должно во рок од три дена од денот на приемот на пријавата од ставовите (2) и (5) на овој член, по службена должност да го прибави доказот за исполнетоста на условот од став (2) алинеја 1 на овој член и од став (5) на овој член од надлежениот јавен орган. 

(7) Овластеното службено лице од надлежниот јавен орган од кој е побаран доказот од став (2) алинеја 1 на овој член и од став (5) на овој член, е должно истиот да го достави во рок од три дена од денот на приемот на барањето.
(8) За филмски проекти за производство на долгометражен филм е потребно да се исполнат следниве услови:

· филмскиот продуцент, односно продуцентот, да има снимено и јавно прикажано најмалку  еден  долгометражен игран филм со кој учествувал на најмалку два меѓународни фестивали содржани на Листата на меѓународни филмски фестивали на Агенцијата, што се потврдува со доставување на соодветна документација и

· режисерот да има снимено и јавно прикажано најмалку еден  долгометражен филм со кој учествувал на најмалку два меѓународни филмски фестивали содржани на Листата на меѓународни филмски фестивали на Агенцијата што се потврдува со доставување на соодветна документација.
(9) За филмски проекти за производство на дебитантски долгометражен  филм е потребно да се исполнат следниве услови:
- филмскиот продуцент, односно  продуцентот, да има јавно прикажано најмалку еден  долгометражен филм со кој учествувал на најмалку два меѓународни филмски фестивали содржани на Листата на меѓународни филмски фестивали на Агенцијата што се потврдува со доставување на соодветна документација и режисерот да има снимено и јавно прикажано најмалку два краткометражни филмови со кои учествувал на најмалку два меѓународни филмски фестивали што го потврдува со доставување на соодветна документација; или

-филмскиот продуцент, односно  продуцентот, да има снимено и јавно прикажано најмалку два краткометражни филмови со кои учествувал на најмалку два меѓународни филмски фестивали што се потврдува со доставување на соодветна документација и режисерот да има  да има снимено и јавно прикажано најмалку еден  долгометражен филм со кој учествувал на најмалку два меѓународни филмски фестивали содржани на Листата на меѓународни филмски фестивали на Агенцијата што се потврдува со доставување на соодветна документација.

(10) За филмски проекти за производство на дебитантски краткометражен филм е потребно да се исполнат следниве услови:
- филмскиот продуцент, односно продуцентот да има снимено и јавно прикажано најмалку два краткометражни филмови со кои учествувал на најмалку два меѓународни фестивали што се потврдува со доставување на соодветна документација и режисерот да има претходно реализирани работи во филмската дејност што се докажува со доставување докази во ДВД формат; или

-режисерот да има снимено и јавно прикажано најмалку два краткометражни филмови со кои учествувал на најмалку два меѓународни фестивали што го потврдува со доставување на соодветна документација и продуцентот  да има претходно реализирано работи во филмската дејност што се докажува со доставување докази во ДВД формат.

(11) На финансирањето на проекти за поддршка на производство на други аудиовизуелни дела (играна, документарна и анимирана серија) соодветно се применуваат ставовите (1), (2), (3), (4), (5), (6), (7) и (8) од овој член и членовите 27, 28, 30, 32, 34, 35, 36, 37 и 39 од овој закон.
(12) На конкурсот за поддршка на пишување на сценарио односно за развој на сценарио од синопсис односно доработка на сценарио може да учествува филмскиот продуцент со склучен договор со сценаристот или самостојно сценаристот.

(13) На конкурсот за развој на проект за долгометражен игран, анимиран и документарен филм и на други аудиовизуелни дела (играна, документарна и анимирана серија) може да учествува филмскиот продуцент со склучен договор со режисерот или самостојно режисерот.

Член 10
Во член 27 став (1) по алинејата 1 се додава нова алинеја 2, која гласи:

„- режисерска експликација,“.
Алинејата 2, која станува алинеја 3, се брише.

По ставот (1) се додава нов став (2), кој гласи:

„(2)Дополнителен критериум во финансирањето на филмски проекти од национален интерес во филмската дејност е успешноста на филмскиот продуцент односно продуцентот со претходни филмови кои ги продуцирал, потврдена со учеството на домашни и на меѓународни филмски фестивали, бројот на гледачите во киносалите во Република Македонија, бројот на земјите во кои се дистрибуирани, продадени, односно прикажани филмовите и добиени меѓународни награди.
Ставот (2),  кој станува став (3), се менува и гласи:

„(3) Поблиските критериуми за финансирање на проекти од национален интерес во филмската дејност и Листата на меѓународни филмски фестивали на предлог на Агенцијата, ги пропишува министерот за култура.“. 

Член 11
Насловот на членот 29 и членот 29 се бришат.
Член 12
Насловот на членот 31 и членот 31 се бришат.

Член 13
Во член 34 ставот (1) се менува и гласи:
„(1) За финансирање на филмскиот проект избран на конкурост од член 25 ставови (1) и (2) од овој закон, филмскиот продуцент, по претходна согласност на режисерот, склучува преддоговор со директорот на Агенцијата. Со преддоговорот се регулираат правата и обврските за користење на средствата, намените за нивното користење и рокот за затварање на буџетот  на филмскиот проект. Преддоговорот се заверува кај нотар со својство на извршна исправа.“
Ставот (3) се менува и гласи:

„(3) Филмскиот продуцент се стекнува со право да го склучи договорот од членот 35 од овој закон, доколку во рокот утврден во преддоговорот од ставот (1) на овој член до Агенцијата ја достави следната документација:

- договори со други продуценти, правни и физички лица со кои потврдува дека ги обезбедил средствата предвидени во буџетот за реализација на филмскиот проект;

-финансиски и оперативен план за филмскиот проект;

- до 80% затворен буџет изразен во денари со целосен приказ по конта и сектори и со детален приказ на категориите и ставките за кои средствата се обезбедени од други извори односно други филмски продуценти/копродуценти, сопственото учество и детален приказ на ставките кои се финансираат со средства од Агенцијата;

- банкарска гаранција во висина од 25%  од износот на средствата кои се обезбедени од Агенцијата. 
Алтернатива на став (3) алинеја 4:
- „банкарска гаранција во висина од 15%  од износот на средствата кои се обезбедени од Агенцијата“.
Во ставот (4) зборовите „ги достави договорите и банкарската гаранција“ се заменуваат со зборовите „ја достави документацијата“ 

По ставот (4) се додава нов став (5), кој гласи:

„(5) Средствата кои со одлука на Управниот одбор ќе се признаат како наменски потрошени за целите утврдени со преддоговорот, филмскиот продуцент нема обврска да ги врати на Агенцијата.“

Ставот (5) станува став (6).
Член 14
Во член 35 ставовите (1) и (2) се менуваат и гласат:

„(1) Филмскиот продуцент по претходна согласност на режисерот по доставување на документацијата од членот 34 став (3) од овој закон со директорот на Агенцијата склучува договор за финансирање филмскиот проект. Договорот се заверува кај нотар со својство на извршна исправа.

(2) Составен дел, односно прилози на договорот од став (1) на овој член, се финансискиот и  оперативниот план и затворениот буџет на филмскиот проект.“.

Во ставот (3) во алинејата 1 зборот „проектот“ се заменува со зборовите „филмскиот проект“. 

Во алинејата 3 зборовите „вкупниот финален“ се заменуваат со зборот „затворениот“.

Алинејата 4 се менува и гласи: 

„-динамика на исплата на средствата од Агенцијата согласно динамиката на реализацијата на филмскиот проект содржана во оперативниот план,“.

Алинејата 6 се брише.
По алинејата 11 се додаваат три нови алинеи, кои гласат:

· начин на доставување на банкарска гаранција по фази од реализација на филмскиот проект, усогласена со динамиката на исплата на средства од Агенцијата,

· начин на активирање на банкарската гаранција,

· правото на заработка на филмскиот продуцент од филмскиот проект до најмногу 4% од средствата добиени од Агенцијата,“. 

Член 15
Во членот 39 во ставот (1) по зборот „проект“ се додаваат зборовите „  односно од првото јавно прикажување на филмот“
Во ставот (3) на крајот од реченицата се додава нова реченица која гласи: „Корисникот на средствата до Агенцијата  доставува пресметка на потребните средства за следната фаза од реализација на проектот.“
Ставот (4) се менува и гласи:
„(4) Ако има отстапувања од оперативниот и финансискиот план, корисникот е должен да ја извести Агенцијата. Ако отстапувањата од оперативниот и финансискиот план се поголеми од 20%, корисникот е должен да побара согласност од Агенцијата. Агенцијата одлучува  по барањето за добивање на согласност во рок од пет дена сметано од денот на неговото доставување. Доколку Агенцијата не даде согласност на отстапувањата од финансикиот и оперативниот план,  директорот ќе побара објаснување од корисникот. Ако не можат да се надминат недоразбирањата, Агенцијата може еднострано да го раскине договорот и да бара враќање на доделените средства.“
По ставот (4) се додаваат два нова става (5) и (6), кои гласат:
(5) Во случај кога за производство на долгометражен игран, анимиран и документарен филм од Агенцијата се доделени средства во износ поголем од 500.000 евра во денарска противредност, Агенцијата може да го задолжи корисникот на средствата да доставува до Агенцијата периодични (на секои две недели) извештаи за потрошените средства.

 (6) Агенцијата е должна да се придружува до утврдената динамика на исплата на средства. Во случај на доцнење со динамиката на исплата на средства од страна на Агенцијата со што се загрозува реализацијата на филмскиот проект, корисникот има право на надомест на штета од Агенцијата.“

Ставовите (5), (6) и (7)  стануваат ставови (7), (8) и (9).
По ставот (8) кој станува (10) се додаваат два нови става (11) и (12), кои гласат:

„(11)  За филмовите избрани на конкурс на Агенцијата кои добиле покана за учество на фестивали кои се содржани во Листата на меѓународни филмски фестивали на Агенцијата, Агенцијата доделува финаниски средства за нивна презентација. Висината на средствата ја утврдува  Управниот одбор, во согласност со значењето (рангот)  на фестивалот.“
(12) Финансискиот извештај од став (1) на овој член, оперативниот и финансискиот план од став (3) на овој член и  другите извештаи од став (3) на овој член се доставуваат на образец кој го пропишува Агенцијата.“
Ставовите (9), (10) и (11)  кој стануваат ставови (13), (14) и (15) се бришат.  

Член 16
Во член 43 во ставот (2) бројот „20“ се заменува со бројот „30“.

По ставот (2) се додава нов став (3), кој гласи:

„(3) По исклучок од став (2) на овој член, за реализација на филмски, односно телевизиски проект со кој се промовираат културните и природните вредности на Република Северна Македонија, правото на поврат на средства изнесува 35% од бруто трошоците направени во Република Северна Македонија за реализација на филмски, односно телевизиски проект.

По ставот (3), кој станува став (4), се додава нов став (5), кој гласи:

„(5) Средствата  за право на поврат  на средства за реализација на филмски, односно телевизиски проект се обезбедуваат  во Буџетот на Република Северна Македонија и се користат врз основа на Програма за право на поврат на средства која ја донесува Владата на Република Северна Македонија, на предлог на Агенцијата. Програмата се донесува во рок од 30 дена од денот на донесувањето на Буџетот на република Северна Македонија“
Член 17
Во член 48 во став (1) алинејата 2 се менува и гласи:

„- овластувања од член 47 ставови (2), (3) и (4) од овој закон, за филмскиот продуцент од Република Северна Македонија кој како носител на проектот односно како продукциски сервис ќе учествува во постапките поврзани со правото на поврат,“.

Во алинејата 4 зборовите „сценарио и“ се бришат. 
Алинејата 5 се менува и гласи:

„- општи податоци за вкупниот буџет на филмскиот односно телевизискиот проект, со посебен приказ на буџетот на квалификувани трошоци во Република Северна Македонија,“.

Во алинејата 6 зборот „конечни“ се брише, а на крајот од реченицата по зборовите „телевизискиот проект“ се додаваат зборовите „во Република Северна Македонија“.

Ставовите (4) и (5) се бришат.

Ставот (6) станува став (4). 

Член 18
Во член 49 во став (1)  зборовите „по предлог на Комисијата за право на поврат на средства“ се бришат, а по првата реченица се додаваат две нови реченици кои гласат: 

„Со потврдата се утврдува и висината на процентот на средствата од бруто трошоците направени во Република Северна Македонија за реализација на филмски, односно телевизиски проект согласно член 43 ставови (2) и (3) од овој закон. Потврдата е со важност од две години сметано од денот на нејзиното издавање.“
Ставот (2) се менува и гласи:

„(2) Директорот на Агенцијата издава потврди само во рамките на средствата обезбедени во Програмата од член 43 став (5) од овој закон.
По ставот (2) се додава  нов став (3), кој гласи
“(3) Од средствата од член 43 став (5) од овој закон најмногу до 50% може да се искористат за право на поврат на средства за квалификувани трошоци од член 45 став (1) точка 1) алинеја 8, точки 2) и 3) од овој закон.“
Член 19
Во член 50 ставот (2) се менува и гласи:

„(2) Комисијата има претседател и четири членови, во состав:

· еден  филмски продуцент од Република Северна Македонија, на предлог на министерот за култура,

· еден вработен во Агенцијата, на предлог на директорот на Агенцијата,

· еден вработен во Министерството за финансии, на предлог на министерот за финансии,

· еден вработен во Управата за јавни приходи, на предлог на директорот на Управата, и

· еден вработен во Агенцијата за странски инвестици, на предлог на директорот на Агенцијата.

Во ставот (3), алинеите 1, 2, 3 и 4 се бришат.

Член 20
Во член 53 став (1) во алинејата 2 по зборот „договори“ се става запирка и се додава зборот „изводи“.

Алинејата 3 се менува и гласи:

„- извештај за направени квалификувани трошоци изработен од овластен ревизор.“.

По ставот (1)  се додава  нов став  (2),  кој гласи: 

„(2) По исклучок, кога филмскиот продуцент од Република Северна Македонија истовремено е и давател на услуга од член 45 став (1) точка 1 алинеи 1, 5, 6 и 8, точка 2 и 3 од овој закон  како доказ во смисла на став (1) алинеа 2 од овој член, се доставува фактура  од филмскиот продуцент  од Република Северна Македонија  за квалификувани трошоци направени за услуги од член 45 став (1)  точка 1 алинеи 1, 5, 6 и 8, точка 2 и 3 од овој закон, издадена на странскиот продуцент. Во фактурата квалификуваните трошоци треба да бидат разложени по ставки за направени услуги.“.

Ставот (2)  станува став (3).

Во ставот (3), кој станува став (4), во заградата бројот „2“ се заменува со бројот „3“.

Во ставот (4), кој станува став (5), зборот „ревизискиот“ се брише, а зборот „извештај“ се заменува со зборот „извештајот“.

Ставот (5) станува став (6).

Во ставот (6), кој станува став (7), зборот „ревизискиот“ се брише, а зборот „извештај“ се заменува со зборот „извештајот“.

Во ставот (7), кој станува став (8), зборовите „ставовите (5) и (6)“ се заменуваат со зборовите „ставовите (6) и (7)“.
Член 21
Насловот на главата V се менува и гласи:

„V. ПРЕКРШОЧНИ САНКЦИИ“.
Член 22
Членот 54 се брише.

Член 23
Во членот 55 во ставот (1) бројот „1.500“ се заменува со зборовите „500 до 1.000“.
Алинејата 2 се брише.
Ставот (2) се менува и гласи:

„(2) Глоба во износ од 100 до 500 евра во денарска противвредност ќе му се изрече за прекршокот од ставот (1) на овој член на одговорното лице  и овластеното службено лице во правното лице.“

По ставот (2) се додаваат два нови става  (3) и (4), кои гласат:

„(3) За прекршокот од ставот (1) на овој член на правното лице може да му се израче опомена согласно Законот за прекршоците.

(4)  За прекршокот од ставот (1) на овој член на правното лице може да му се израче привремена забрана за вршење одделна дејност согласно Законот за прекршоците“.

Во ставот (3), кој станува став (5), зборовите „150 до 200“ се заменуваат со зборовите „50 до 250“.

По ставот (3), кој станува став (5), се додаваат два нови става (6) и (7), кои гласат:

„(6) За прекршокот од ставот (1) на овој член на физичкото лице може да му се израче опомена согласно Законот за прекршоците.

(7) За прекршокот од ставот (1) алинеја 3 на овој член на физичкото лице може да му се израче забрана за користење на субвенции и други средства обезбедени од Буџетот на Република Северна Македонија согласно Законот за прекршоците.“

Член 24
Во членот 56 ставовите (1) и (2) се бришат.

Во ставот (3) кој станува став (1), бројот „3“ во заградата се заменува со бројот (6).
Во ставот (4) кој станува став (2), бројот „3“ во заградата се заменува со бројот (6).

Член 25

Членот 56-а се брише.

Член 26

Во членот 57 бројот „54“ и запирката по бројот 54 се бришат.

Член 27
Членот 58 се менува и гласи:

„За прекршоците од членовите 55 и 56 од овој закон, инспекторот за култура на сторителот на прекршокот ќе му врачи прекршочен платен налог, согласно со Законот за прекршоците.“
Член 28
Постапките започнати по Конкурсите за финансирање проекти од национален интерес во филмската дејност согласно Законот за филмската дејност („Службен весник на Република Македонија“ бр. 82/13, 18/14, 44/14, 129/15, 152/15, 39/16 и 11/18), ќе завршат согласно со овој закон.

Член 29
Подзаконскиот акт предвиден со овој закон ќе се донесе во рок од три месеци од денот на влегувањето во сила на овој закон. 

Член 30
Овој закон влегува во сила осмиот ден од денот на објавувањето во „Службен весник на Република Северна Македонија“.

ОБРАЗЛОЖЕНИЕ НА ПРЕДЛОГОТ НА ЗАКОНОТ 

I. ОБЈАСНУВАЊЕ НА СОДРЖИНАТА НА ОДРЕДБИТЕ НА ПРЕДЛОГОТ НА ЗАКОНОТ

Со измената содржана во членот 1 од Предлогот на законот се врши усогласување со амандманите XXXIII, XXXIV, XXXV и XXXVI на Уставот на Република Северна Македонија и Уставниот закон за спроведување на амандманите од XXXIII до XXXVI („Службен весник на Република Македонија“ бр. 06/19).
Дефиницијата на поимот „аудиовизуелни дела“ во законодавството на Република Северна Македонија е содржана во Законот за авторското право и сродните права (“Службен весник на Република Македонија“ бр. 115/2010, 51/2011, 147/2013, 154/2015 и 27/2016). Имено, согласно член 88 од Законот, аудивизуелно дело е кинематографско  или  друго  дело  изразено  во  вид  на  поврзани подвижни слики, со или без звук, без оглед на видот на носачот што го содржи. Со членот 2 од Предлогот на законот со кој се менува членот 4 од Законот се прецизира дека Агенцијата за филм, во постапка пропишана со овој закон, може да доделува средства за производство на следните видови на аудииовизуелни дела: играна, документарна и анимирана серија. 

Со членот 3 од Предлогот на законот, со кој се менува членот 6 од Законот, во согласност со европските практики во филмската дејност се воведува и поимот „продуцент“ како физичко лице. 

Исто така, со овој член се врши усогласување со Конвенцијата на Советот на Европа за кинематографска копродукција (ревидирана), ратификувана и од Република Северна Македонија во мај 2019 година. Имено, согласно Ревидираната Конвенција, членот 6 од Конвенцијата од 1992 год. е изменет и со истиот се регулира дека  во случај на мултилатерална копродукција, минималното учество не може да биде помало од 5%, а максималното учество не може да надмине 80 % од вкупните трошоци за производство на кинематографското дело. Кога оваа Конвенција се применува наместо билатерален договор меѓу две земји, минималното учество не може да биде помало од 10%, а максималното учество да надмине 90%. 
Со овој член исто така се брише дефиницијата на филм од посебен интерес за Република Северана Македонија.

Со измената на алинејата 8 од членот 6 од Законот, се дава основ Агенцијата за филм по пат на конкурс да може да доделува средства за проекти за развој на сценарио и за развој на проект за долгометражен игран, анимиран и документарен филм односно на други аудиовизуелни дела (играна, документарна и анимирана серија).

Во членот 12  во став 1 алинеите 1 до 7 од Законот за филмската дејност, се определени правните лица од кои се наплатува надоместок за работа на Агенцијата и основите за определување на надоместоците и тоа: телевизиските програмски сервиси на национално, регионално и локално ниво (алинеите 1, 2 и 3), операторите на јавните електронски комуникациски мрежи кои реемитуваат програмски сервиси на радиодифузерите (алинеја 4), правните лица кои обезбедуваат пристап до интернет (алинеја 5), правни лица кои вршат дејност киноприкажување на филмови (алинеја 6), правни лица кои вршат дејност дистрибуција, изнајмување или продажба на филмови (алинеја 7). 

Во кругот на субјекти кои учествуваат во финансирањето на работата Агенцијата за филм на Република Македонија, се опфатени правни лица (алинеите 1 до 7), кои имаат учество во искористувањето на филмот, имајќи ја предвид дејноста која ја вршат.

Со членот 4 со кој се менува членот 12 од Законот, се утврдува  обврска и за Македонската радио телевизија да плаќа надоместок од 0,5 % од приходот. Воедно и надоместокот кој го плаќаат телевизиските програмски сервиси на државно,регионално и локално ниво, како и кабелските оператори се намалува од 0,9% односно 1% на 0,1 %. 
Членот 5 од Предлогот на законот со кој се менува членот 13 од Законот е од номотехнички карактер.

Со членот 6 од Предлогот на законот со кој се менува членот 18 се дава можност на директорот на Агенцијата без претходна согласност од Управниот одбор, да го раскине договорот за финансирање на филмски проекти од национален интерес односно договорот за финансирање на други проекти избрани на конкурс на Агенцијата, доколку со извештај од извршена контрола се утврди дека доделените средства на конкурсот се користат спротивно на договорот, односно дека корисникот на средствата не се придржува до роковите и обврските од договорот.

Со членот 22 од Законот, е предвидено дека за вршење на стручни работи од надлежност на Агенцијата, како и за превземање мерки за унапредување на филмската дејност,  директорот на Агенцијата да може да формира Филмски совет на Агенцијата.
Основна надлежност на Филмскиот совет е да дава мислење на директорот на Агенцијата, кои проекти доставени на конкурсите на Агенцијата треба да бидат прифатени, а кои одбиени. 
Со членот 7  од Предлогот на законот со кој се менува членот 22 од Законот се уредува дека за финансирање на проекти за производство на долгометражен филм и за поддршка на производство на други аудиовизуелни дела (играна, документарна и анимирана серија), Советот го дава мислењето и врз основа на непосредна презентација на проектот од страна на режисерот или на продуцентот, односно филмскиот продуцент.
Согласно членот 25 од Законот, за финансирање на проекти за производство на долгометражен и краткометражен, игран, документарен и анимиран филм (во натамошниот текст: филмски проекти), Агенцијата во јануари во тековната година објавува конкурс кој трае во текот на целата година, а одлучува по доставените  филмски проекти на конкурсот два пати годишно во април и во октомври во тековната година.

Со членот 8 од Предлогот на законот со кој се менува членот 25 од Законот се пропишува правен основ, Агенцијата во постапка пропишана со овој закон да може да одлучи и надвор од роковите  за одлучување (април и октомври во тековната година).
Во членот 26 од Законот за филмската дејност се пропишани условите кои филмскиот продуцент за филмски проекти за производство на долгометражен игран филм мора да ги исполни за да може да добие средства по конкурсот. 

Со членот 9 од Предлогот на законот со кој се менува членот 26 од Законот се прецизираат условите на конкурсот за финансирање на филмски проекти. На конкурсот може да учествува филмски продуцент со склучен договор  со режисерот односно режисерот со склучен договор со филмскиот продуцент. Со овие измени избришана е одредбата со која филмскиот продуцент беше условен да достави и изјава  со која ќе потврди дека ако на конкурсот добие средства од Агенцијата во износ поголем од 50% од вкупниот буџет на филмскиот проект е согласен Агенцијата да има еднакви права во користењето на филмот.
Законската селективност во исполнувањето на условите придонесува кон професионализација на филмските продуценти. Еден од посебните услови е успешноста на филмскиот продуцент и на режисерот остварени со претходни филмови.

Со предложените измени заострени се условите за добивање на средства за дебитантски долгометражен филм и дебитантски краткометражен филм. Исто така, отворена е можност на Конкурсот да се учествува и со барање за добивање на средства само за фазата на постпродукција на филмот.
Со членот 10 од Предлогот на Законот со кој се менува членот 27 од Законот, постојните критериуми за финансирање на филмски проекти се прошируваат со режисерката експликација, а воедно се дава основ со подзаконски акт да се утврди и Листата на меѓународни филмски фестивали кои ќе се земаат предвид при носење на одлуки за избор на проект од национален интерес.

Во членот 29 од Законот е дефинирана и висината на учеството на Агенцијата во финансирањето на филмските проект. Со членот 11 се предлага членот 29 од Законот да се избрише.Споредбено и во останатите европски закони со кои се регулира филмската односно аудиовизуелната дејност не се содржани износи на средства со кои може да се финансира еден филмски проект.Висината на средствата во смисла на максимален износ на средства може да се определи и во Конкурсите за финансирање на преокти од национален интерес во филмската дејност.  

Со членот 12 од Предлогот на Законот се брише членот 31 од Законот со кој се регулира учеството на Агенцијата во добивката од филмот.Постојното законско решение не беше применливо за сите видови на филмски проекти кои се финансираат од Агенцијата. Прашањето на учеството на Агенцијата во добивката од филмот е потребно да биде содржано во договорите за финансирање на филмски проекти од национален интерес во филмската дејност. 


Согласно Законот за филмската дејност, филмскиот продуцент,  чиј филмски проект е избран на конкурсот, со Агенцијата склучува преддоговор за финасирање на филмскиот проект. Со склучување на преддоговорот Агенцијата му исплаќа на филмскиот продуцент  најмногу до  5% од вкупните средства предвидени за финално реализирање на филмскиот проект. Овие средства филмскиот продуцент може да ги користи за развој на сценариото и за затварање на финалниот буџет на филмскиот проект, со други  средства од други домашни и меѓународни извори.

Согласно Законот, за да може да се склучи главниот основен договор, филмскиот продуцент е потребно во рок утврден во преддоговорот, до Агенцијата да достави  документација пропишана со Законот.

Со членот 13 од Предлогот на законот  со кој се менува членот 34 од Законот се допрецизра документацијата која треба да ја достави филмскиот продуцент за да се стекне со право да склучи  главен договор и тоа:

-договори со други продуценти, правни и физички лица со кои потврдува дека ги обезбедил средствата предвидени во буџетот за реализација на филмскиот проект;
-финансиски и оперативен план за филмскиот проект;

- до 80% затворен буџет изразен во денари со целосен приказ по конта и сектори и со детален приказ на категориите и ставките кои ги покрива секоја земја односно друг филмски продуцент/копродуцент, сопственото учество и детален приказ на ставките кои се финансираат со средства од Агенцијата;

- банкарска гаранција во висина од 25% од износот на средствата кои се обезбедени од Агенцијата. 

Банкарската гаранција од 25% од износот на средства кои се обезбедени од Агенцијата за филм, во Законот за филмската дејност е воведена со цел филмските продуценти да се мотивираат да создаваат реални буџети за реализација на филмот, но и истите да бидат стимулирани, средствата за реализација на филмот, покрај од Агенцијата, да ги обезбедуваат и од други извори. Со овие измени е отворена можноста,  банкарската гаранција етапно да реализира согласно фазите на реализација на филмот и динамиката на исплата на средства од Агенцијата за филм.


Со членот 14 од Предлогот на законот со кој се менува членот 35 од Законот, се допрецизираат елементите на Договорот за финасирање на филмски проекти избрани на конкурсот. Новина е што на филмскиот продуцент со договорот му се гарантира правото на заработка од продуцирањето на филмот во износ од 4% од средствата добиени од Агенцијата.
Со членот 39 се регулира постапката на следење на реализација на филмскиот проект. Механизмите на следење на користењето на средствата по фази се во функција на континуирано следење на степенот на реализација на филмскиот проект, а со цел превземање на навремени дејствија за целосно завршување на филмот во рамките на предвидените средства.

Со овој член е утврдено дека филмските продуценти кои добиле средства од Агенцијата за финансирање на проекти од филмската дејност, во рок од 30 дена од завршувањето на филмот, до Агенцијата се должни да достават извештај кој содржи спецификација за вкупно потрошените средства за целосната реализација на филмот, договори, сметки, фактури и изводи од банка за средствата добиени од Агенцијата, конечен финансиски план со сите износи и извори на финансирање и планот за распределба на добивката. 

Со членот 15 од Предлогот на законот со кој се менува членот 39 од Законот се прецизира содржината на финансискиот извештај. Со цел, следење на реализацијата на филмскиот проект, филмските продуценти се должни до Агенцијата да доставуваат фазни извештаи за потрошените средства. Услов за добивање на средства од Агенцијата за следната фаза од реализација на филмскиот проект е филмскиот продуцент наменски да ги потрошил средствата од претходната фаза. Доколку филмскиот продуцент отстапи во користењето на средства утврдени во финансискиот и оперативниот план за повеќе од 20%, а отстапувањето не е оправдано, директорот на Агенцијата  може да го раскине договорот и да ја активира банкарската гаранција.

Исто така, за филмските проекти за кои се доделени средства во износ поголем од 500 000 евра во денарска противредност даден е основ во функција на следење на нивната рееализација, филмскиот продуцент до Агенцијата да доставува и неделни извештаи.
Со оваа измена се воведува можноста Агенцијата за филм со средства од буџетот да ја поддржи промоцијата и учеството на реномирани филмски фестивали.
Во меѓународната филмска индустрија, се користат стимулации и поттикнувања со цел да се мотивираат  странските продуценти  да ја реализираат сопствената продукција во одредена земја, што претставува  економска, туристичка и културна придобивка за земјата, а исто така овозможува и развој на технолошки и менаџерски вештини во областа на филмот. Во земјите членки од Европската Унија ваквите стимулации воедно се и важен фактор за развојот на копродукциите. Земји во кои постојат ваков  вид на поттикнувања се: САД, Австралија, Франција, Германија, Израел, Исланд, Унгарија, Чешка, Хрватска, Белгија, Мексико, Велика Британија, Шпанија, Италија, Луксембург, Србија и др земји. 
 Споредбено во наведените земји износот на стимулации во просек се движи од 20% до 30%. 
Поради поттикнување на вложување на средства во производство односно снимање на игран, документарен, анимиран филм или ТВ филм и ТВ серија во Република Македонија од домашни и странски правни и физички лица со средства кои не се обезбедени во Буџетот на Република Македонија,во Законот за филмската дејност е даден правен основ, Агенцијата под услови утврдени во Законот, да може на странски и на домашен филмски продуцент да му додели средства, како поврат на средствата вложени за реализација на филмски односно телевизиски проекти на територијата на Република Македонија.Филмските продуценти имаат право на поврат на средства во износ од 20% од реалните бруто-трошоци направени за квалификуваните услуги во Република Македонија, утврдени со овој закон.
Во изминатиот период поради потешкотии во примената на законските одредби, правото на поврат се реализираше во помал обем и целокупната постапка беше обременета со многу формалности што негативно се одрази и врз идните потенцијални странски вложување. Имено од август 2017 година заклучно со октомври 2019 година, ова право го искористиле само четири странски проукции, а во постапка на реализација се барањата на три странски продукции.
Со членот 16 од Предлогот на законот со кој се менува членот 43 од Законот, процентот на средства наменети за право на поврат се зголемува од 20% на 30%, а се дава можност и за дополнителни 5% доколку се работи за реализација на филмски односно телевизиски проект со кој се афирмираат природните и културните вредности на Република Северна Македонија.Агенцијата за филм во постапката на издавање на потврда за исполнување на условите за добивање на право на поврат, врз основа на доставената документација утврдува дали се работи за филмски односно телевизиски проект со кој се афирмираат природните и културните вредности на државата.
За да може да добие право на поврат на вложените средства филмскиот продуцент е потребно да ги исполни условите предвидени со законот, преку поднесување на барање за право на поврат на средства до Агенцијата за филм. 
Со членот 17 од Предлогот на законот со кој се менува членот 48 од Законот,се прецизираа потребната документација која се доставува во прилог на барањето за право на поврат.

Согласно членот 49 од Законот, Агенцијата, на предлог на комисијата за право на поврат донесува потврда со која го информира поднесувачот  на барањето дека ги исполнува условите од законот. Средствата му се исплаќаат на поднесувачот на барањето по завршувањето на филмскиот и телевизискиот проект во Република Северна Македонија, во рамките на обезебедените средства за оваа намена во Буџетот.

Со членот 18 од Предлогот на законот со кој се менува членот 49 од Законот, се специфицира дека со потврдата се утврдува и висината на процентот за право на поврат (имајќи предвид дека истиот може да изнесува 30%или 35% во зависност дали се работи за филмски односно телевизиски проект со кој се афирмираат културните односно природните вредности на државата. Од постапката на издавање на потврдата, се предлага да биде иземена Комисијата за право на поврат, со оглед на тоа што потврдата се издава врз основа на доставена документација од членот 49 од Законот
По  барањето  за остварување на правото за поврат на средства, одлучува Агенцијата за филм.
Со членот 19 од Предлогот на законот со кој се менува членот 50 од Законот се менува составот на Комисијата за право на поврат. Се предлага истата да е составена од:еден  филмски продуцент од Република Северна Македонија, на предлог на министерот за култура, еден вработен во Агенцијата, на предлог на директорот на Агенцијата, еден вработен во Министерството за финансии, на предлог на министерот за финансии, еден вработен во Управата за јавни приходи, на предлог на директорот на Управата, и еден вработен во Агенцијата за странски инвестици, на предлог на директорот на Агенцијата.Исто така, со оваа измена  надлежностите на Комисијата за право на поврат се насочени само кон проверката на доказите од членот 53 од Законот.
По завршувањето на производството односно реализацијата на филмскиот и телевизискиот проект во Република Македонија, филмскиот продуцент е должен во рок од најмногу 45 дена  до Агенцијата да ја достави потребната документација, со цел Комисијата да утврди, дали трошоците за реализација на телевизискиот и филмскиот проект се направени за квалификувани услуги утврдени во овој закон и да ја утврди веродостојноста на сите трансакции кои ги направил филмскиот продуцент за реализација на филмскиот и телевизискиот проект во Република Македонија. Комисијата, исто така утврдува, дали минималната сума потрошена за квалификуваните услуги е во рамки на износот утврден со законот. 
Со членот 20 од Предлогот на законот со кој се менува членот 53 од Законот се отвора можност, на филмски продуцент кој истовремено е и продукциски сервис и извршител на конкретна услуга да му се признае правото на поврат.
Со членовите 21, 22, 23, 24, 25, 26 и 27 од Предлогот на законот се врши усогласување со Законот за прекршоците.
II. МЕЃУСЕБНА ПОВРЗАНОСТ НА РЕШЕНИЈАТА СОДРЖАНИ ВО ПРЕДЛОЖЕНИТЕ ОДРЕДБИ

Предложените решенија се меѓусебно поврзани со останатите решенија содржани во Законот за филмската дејност.

III. ПОСЛЕДИЦИ ШТО ЌЕ ПРОИЗЛЕЗАТ ОД ПРЕДЛОЖЕНИТЕ РЕШЕНИЈА


Со донесувањето на Законот за изменување и дополнување на Законот за филмската дејност ке се создадат неопходните нормативни претпоставки за рамномерен развој на сите сегменти на филмската дејност.
ИЗВОД НА ОДРЕДБИ ОД ЗАКОНОТ КОИ СЕ МЕНУВААТ

Предмет на уредување
Член 1

Со овој закон се уредуваат вршењето на филмската дејност, основањето, работата, раководењето, управувањето, финансирањето, надзорот над работата и други прашања поврзани со работата на Агенцијата за филм на Република Македонија. 

Национален интерес во филмската дејност
Член 4

Национален интерес во филмската дејност во согласност со овој закон претставува:

· континуирана поддршка на производството на домашни филмови и поддршка на производството  на други аудиовизуелни дела,

· поттикнување на создавањето на домашни сценарија,

· потикнување на меѓународни филмски копродукции со странски продуценти  согласно со ратификуваните меѓународни договори за оваа област,

· меѓународна промоција на филмското творештво  преку учество на филмски фестивали и манифестации,

· поддршка на домашни фестивали од меѓународно значење,

· поддршка на развојот на  кината во Република Македонија,

· поддршка на дистрибуцијата на филмови во Република Македонија и во странство,

· стручно и професионално усовршување кадри во областа на филмот,

· поттикнување на едукативни и образовни програми преку кои се унапредува   филмската култура,

· заштита на публиката, особено на малолетната публика преку категоризација на филмовите што се дистрибуираат и јавно прикажуваат во Република Македонија,

· поддршка на членувањето на Република Македонија во меѓународни филмски организации и асоцијации и

· поддршка на издавање на книги и публикации за филмската дејност.

Значење на одделни изрази во овој закон (поимник)

Член 6
Одделни изрази употребени во овој закон го имаат следново значење:

- „филм“ е аудиовизуелно дело, како долгометражен игран филм,  краткометражен игран филм, документарен и анимиран филм и друго аудиовизуелно дело, кое е уметнички и авторски израз без оглед на технологијата со која е создадено, подлогата на која е фиксирано и начинот на кој се прикажува, со исклучок на ТВ-филм и други ТВ-програми наменети за радиодифузно емитување.

- „производство на филм“ се креативни, организациски и финансиски активности за пренесување на филмското сценарио на подлога преку соодветна технологија.

- „завршување на филм“ се смета денот кога  филмскиот продуцент ќе го достави првиот стандарден примерок на филмот до Агенцијата за филм на Република Македонија.

- „филмски продуцент“ е правно лице регистрирано во Централниот регистар на Република Македонија за вршење на дејност производство на филмови како претежна дејност, кое ги презема иницијативата, организацијата, финансирањето и одговорноста за создавање, презентација и  продажба на филм и кое им помага на режисерот и на филмската екипа во создавањето на филмот.

- „домашен филм“  е филм: 

· чиј режисер и филмски продуцент се од Република Македонија и во кој учествуваат мнозинство автори, актери и други уметници и филмски работници од Република Македонија или 

· филм кој во 80% е финансиран со средства од Република Македонија или филм произведен од еден или повеќе филмски продуценти од Република Македонија, со најмалку еден автор од Република Македонија и со претежен дел на филмски работници од Република Македонија  или 

· филм произведен во соработка со странски филмски продуценти во согласност со Европската конвенција за копродукција во кинематографијата.

- „копродукциски филм со малцински финансиски удел на Република Македонија“ е домашен филм во кој учеството на Република Македонија не може да биде повеќе од 20%, но не помалку од 10% од вкупните трошоци за производство на филмот.

- „филм од посебен интерес за Република Македонија“ е филм  кој ја афирмира историјата на Македонија. 

- проекти од национален интерес во филмската дејност кои се финансираат со средства од Буџетот на Република Македонија се:

1. проекти за производство на домашен долгометражен и краткометражен игран, документарен и анимиран филм и

2. проекти за поддршка за пишување на домашни сценарија, за организирање на домашни фестивали и други филмски манифестации од меѓународен карактер, за дистрибуција на филмови, за развој на кината во Република Македонија, за киноприкажување на филмови, за стручно и професионално усовршување на кадри во областа на филмот, за развој на едукативни програми за унапредување на филмската култура, за поддршка на членството на Република Македонија во меѓународните филмски организации, за поддршка на производство на други аудиовизуелни дела и за поддршка на издавање на публикации од областа на филмската дејност.

Основи за определување надоместоци од правни лица
Член 12

(1) Надоместоците од член 11 став (2) алинеја (4) од овој закон, кои ги стекнува Агенцијата се: 

· 0,9 % од приходот на телевизиските програмски сервиси на национално ниво,

· 0,9 % од приходот на телевизиските програмски сервиси на регионално  ниво,

· 0,9 % од приходот на телевизиските програмски сервиси на локално ниво,

· 1% од приходот на операторите на јавните електронски комуникациски мрежи кои реемитуваат програмски сервиси на радиодифузерите,

· 1% од  приходот на правните лица кои обезбедуваат пристап до интернет 
· 5 % од приходот на правни лица кои вршат дејност  киноприкажување на филмови и
· 2  %  од  приходот на правни лица кои вршат дејност дистрибуција,  изнајмување или продажба на филмови.
 (2) Надоместоците од ставот (1) алинеи 1 до 7 на овој член,  правните лица ги пресметуваат од вкупниот годишен приход остварен во претходната година од дејноста која претставува основа за утврдување на надоместоците од ставот (1) алинеи 1 до 7 на овој член.
Постапка за уплаќање на надоместоците во Агенцијата

Член 13

(1) Правните лица кои имаат обврска за плаќање на надоместоците од членот 12 став (1) алинеи 1 до 7 од овој закон се должни до Агенцијата да достават податоци за остварени приходи од вршењето на дејностите од членот 12 став (1) алинеи 1 до 7 од овој закон  до 15 март во тековната година за претходната година.

 (2) Агенцијата по добиени податоци од правното лице за остварени приходи од вршењето на дејностите  од членот 12 став (1) алинеи 1 до 7 од овој закон, еднаш годишно во март во тековната година за претходната година им издава решение за утврдување на висината на надоместоците.

(3) Доколку правните лица од член 12 став (1) алинеи од 1 до 7 од овој закон не ги достават податоците од член 13 став (1) од овој закон, до Агенцијата во рокот утврден во став (1) на овој член, висината на надоместокот ја утвр5дува Агенцијата врз основа на податоци добиени од Централниот регистар на Република Македонија за вкупниот годишен приход на правните лица од член 12 став (1) алинеи од 1 до 7 на овој закон, остварен во претходната година, за што им издава решение.

(4) Правните лица од членот 12  став (1) алинеи 1 до 7 од овој закон, во рок од 30 дена од добивањето на решението од ставот (2) на овој член, ги уплаќаат надоместоците на сметка на Агенцијата и во рок од пет дена доставуваат доказ до Агенцијата за извршената уплата.

(5) Правните лица од членот 12 став (1) алинеи 8 и 9 од овој закон надоместоците на месечна основа ги уплаќаат на Агенцијата  до 15 во тековниот месец за претходниот месец.

(6) Правните лица од ставот (4) на овој член се должни да го достават доказот за извршена уплата на надоместоците до Агенцијата најдоцна до 15 во тековниот месец за претходниот месец.

 (7) Доколку правните лица надоместоците од членот 12  став (1) од овој закон не ги уплатат  на сметка на Агенцијата во рокот од ставот (3), односно во рокот од ставот (4)  на овој член, Агенцијата против нив ќе поднесе тужба до надлежниот суд. 

Работа на директорот
Член 18

(1) Директорот на Агенцијата ги врши следниве работи: 

· ја застапува Агенцијата и одговара за материјално-финансиското работење и за законитоста и  економичноста на нејзината работа,

· ја раководи, организира, координира и контролира работата на Агенцијата во согласност со закон,

· ја предлага Стратегијата,

· на предлог на Советот од членот 22 од овој закон му предлага на Управниот одбор кои проекти да бидат прифатени, односно одбиени на конкурсите за финансирање на проекти од национален интерес во филмската дејност,

· е должен да презема мерки за навремено прибирање на средствата од надоместоците од членот  12 од овој закон и за средствата по основ на учество во добивка од членот 31 од овој закон;

· ги извршува одлуките на Управниот одбор,

· носи решенија, упатства, планови, програми и други акти за кои е овластен со закон,

· донесува акти и склучува договори во врска со остварувањето на правото за поврат на средства за поттикнување на вложувања во филмската дејност,

· ги предлага годишниот извештај за работа и завршната сметка на Агенцијата,

· донесува финансиски план за користење на средствата на Агенцијата,

· донесува акт за организација на Агенцијата и за систематизација на работните места во Агенцијата,

· донесува акти во врска со работниот однос на вработените,

· склучува договори со надворешни  соработници и 

· врши други работи утврдени со закон.

 (2) За вршење на работи од надлежност на Агенцијата, директорот на Агенцијата формира филмски совет, именува рецензенти, советници и други надворешни соработници. 

Филмски совет

Член 22

(1) За вршење на стручни работи од надлежност на Агенцијата, како и за преземање на мерки за унапредување на филмската дејност,  директорот на Агенцијата формира Филмски совет на Агенцијата (во натамошниот текст: Советот). 

(2) Советот е составен од пет члена кои  ги именува и разрешува директорот на Агенцијата од редот на истакнати поединци од областа на филмот и културата, со мандат од две години.

(3) Советот :

· учествува во подготовка на конкурсите за финансирање на проекти од национален интерес во филмската дејност од членот 25 од овој закон,

· му дава мислење на  директорот на Агенцијата кои проекти доставени на конкурсите од членот 25 од овој закон треба да бидат прифатени, односно одбиени по конкурсот

· на предлог на финансискиот советник од членот 24 од овој закон, ако постои неусогласеност меѓу финансискиот план и оперативниот план со сценариото за проектите доставени на конкурсот од членот 25 став (1) од овој закон, му предлага на директорот на Агенцијата проектите да ги врати на доработка,

· расправа за важни прашања од областа на филмската дејност.

Конкурси за финансирање проекти

Член 25

(1) За финансирање на проекти за производство на долгометражен и краткометражен, игран, документарен и анимиран филм (во натамошниот текст: филмски проекти) Агенцијата во јануари во тековната година објавува конкурс кој трае во текот на целата година, а одлучува по доставените  филмски проекти на конкурсот два пати годишно во април и во октомври во тековната година.

(2)  За финансирање на проектите од член 6 алинеја 8 точка 2 на овој закон, Агенцијата во текот на годината објавува конкурси.

(3) Конкурсите од ставовите (1) и (2) на овој член се објавуваат во средствата за јавно информирање и на веб страницата на Агенцијата. Конкурсите се објавуваат најмалку во по еден од весниците што се издаваат на  македонски јазик и на јазикот што го зборуваат најмалку 20% од граѓаните кои зборуваат службен јазик различен од македонскиот јазик.

(4) Конкурсите од ставовите (1) и (2) на овој член задолжително содржат: 

· услови за учество на конкурсот,

· приоритети за финансирање на проекти од национален интерес во филмската дејност, 

· критериуми за евалуација на проектите,

· висина на учеството на Агенцијата во финансирањето на проектите, 

· начинот на користење на средствата за проекти што ќе бидат избрани на конкурсот и 

· други релевантни информации за конкурсот.

Услови на конкурс за финансирање филмски проекти 
Член 26

(1) На конкурсот од членот 25 став (1) од овој закон може да конкурира филмски продуцент кој е регистриран во Централниот регистар на Република Македонија со претежна дејност – производство на филмови.

(2) Филмскиот продуцент  до Агенцијата доставува барање со следнава документација: 

· извод од Централниот регистар на Република Македонија за регистрирана дејност,

· потврда за обезбедено минимум сопствено учество во износ од 4 % од вкупниот буџет на филмскиот проект со исклучок на копродукциски филм со малцински финансиски удел во Република Македонија, каде минимумот на сопствено учество на филмскиот продуцент од Република Македонија е во износ од 4% од средствата добиени од Агенцијата,
· изјава дека ќе ги обезбеди другите финансиски средства предвидени во вкупниот буџет на филмскиот проект од други извори,

· изјава дека доколку на конкурсот добие средства од Агенцијата во износ повеќе од 50% од вкупниот буџет на филмскиот проект е согласен Агенцијата да има еднакви права во користењето на филмот што поблиску ќе се регулира со договорот од членот 35 од овој закон,

· изјава дека ги исполнил сите обврски кон Агенцијата, односно кон поранешната Национална установа Филмски фонд на Република Македонија – Скопје за други проекти финансирани со средства од Буџетот на Република Македонија,

· преддоговор за уредени авторски права со сценаристот и режисерот,
· оперативен и финансиски план за филмскиот проект и 
· друга документација утврдена со конкурсот. 
(3) Овластеното службено лице во Агенцијата кое ја води постапката е должно во рок од три дена од денот на приемот на барањето од став (2) на овој член, по службена должност да го прибави доказот за исполнетоста на условот од став (2) алинеја 1 на овој член од надлежениот јавен орган. 

(4) Овластеното службено лице од надлежниот јавен орган од кој е побаран доказот од став (2) алинеја 1 на овој член, е должно истиот да го достави во рок од три дена од денот на приемот на барањето.
(5) За филмски проекти за производство на долгометражен игран филм може да конкурира филмски продуцент кој ги исполнува и следниве услови:

· филмскиот продуцент да има снимено и јавно прикажано најмалку  еден  долгометражен игран филм со кој учествувал на најмалку два меѓународни фестивали што го потврдува со доставување на соодветна документација и

· режисерот да има снимено и јавно прикажано најмалку еден  долгометражен игран филм со кој учествувал на најмалку два меѓународни фестивали што го потврдува со доставување на соодветна документација.
(6) За филмски проекти за производство на дебитантски долгометражен игран  филм може да конкурира филмски продуцент кој ги исполнува и следниве услови:
· филмскиот продуцент да има снимено и јавно прикажано најмалку два краткометражни документарни или анимирани филмови со кои учествувал на најмалку два меѓународни фестивали што го потврдува со доставување на соодветна документација и 

· режисерот да има снимено и јавно прикажано најмалку два краткометражни филмови со кои учествувал на најмалку два меѓународни фестивали што го потврдува со доставување на соодветна документација.

Критериуми за финансирање филмски проекти од национален интерес во филмската дејност

Член 27

(1) Финансирањето на филмски проекти од национален интерес во филмската дејност се врши врз основа на следниве основни критериуми: 

· оригиналност, автентичност и квалитет на содржината на сценариото,

· успешноста на филмскиот продуцент со претходни филмови кои ги продуцирал, потврдена со учеството на домашни и на меѓународни филмски фестивали, бројот на гледачите во киносалите во Република Македонија, бројот на земјите во кои се дистрибуирани, продадени, односно прикажани филмовите и добиени меѓународни награди,

· успешноста на режисерот со претходни филмови кои ги режирал, потврдена со учеството на домашни и на меѓународни филмски фестивали, бројот на гледачите во киносалите во Република Македонија, бројот на земјите во кои се дистрибуирани, продадени, односно прикажани филмовите и добиени меѓународни награди  и

· изводливост на филмскиот проект во однос на буџетот, сложеноста, планот и термините за снимање.

(2) Поблиските критериуми и мерилата за оцена на критериумите за финансирање на проекти од национален интерес во филмската дејност од ставот (1) на овој член, ги пропишува министерот за култура.

Висина на учеството на Агенцијата

во финансирањето на филмски проекти
Член 29

(1) Агенцијата ќе учествува во финансирање на филмски проект со средства во висина до најмногу 70 % од вкупниот буџет на филмскиот проект,  но не повеќе од  62.000.000,00 денари.

(2) По исклучок од ставот (1) на овој член, Агенцијата ќе учествува во финансирањето на филмски проекти за дебитантски филм, со средства до најмногу 90% од вкупниот буџет на филмскиот проект, но не повеќе од 25.000.000,00 денари.

(3) По исклучок од ставот (1) на овој член, во финансирање на филмски проект од посебен интерес за Република Македонија, Агенцијата ќе учествува со средства во висина до најмногу 90 % од вкупниот буџет на филмскиот проект, кои може да бидат и повеќе од 62.000.000,00 денари.

(4) Во средствата од ставовите (1), (2) и (3) на овој член се содржани и средствата наменети за маркетинг,  промоција, дистрибуција и изработка на ДВД на филмот.

 (2) Директорот на Агенцијата, член на Советот, рецензентите, советниците и другите надворешни соработници,  претседателот и членовите на Управниот одбор и вработен  во Агенцијата се должни да дадат писмена изјава со која под целосна материјална, морална и кривична одговорност изјавуваат дека немаат судир на интереси со поднесените барања. 
(3) Во случај на постоење судир на интереси, се применува Законот за спречување на судир на интереси.

Преддоговор за финансирање филмски проекти
Член 34

(1) Филмскиот продуцент чиј филмски проект е избран на конкурсот од членот 25  став (1) од овој закон,  откако до Агенцијата ќе достави договори за регулирани авторски права со сценаристот и со режисерот, склучува преддоговор со директорот на Агенцијата за финансирање на филмскиот проект. Со преддоговорот се регулираат правата и обврските за користење на средствата, намените за нивното користење и рокот за затварање на буџетот  на филмскиот проект. Преддоговорот се заверува кај нотар со својство на извршна исправа.

(2)  Со склучувањето на преддоговорот од ставот (1) на овој член, Агенцијата му исплаќа на филмскиот продуцент најмногу до 5% од средствата утврдени во одлуката од членот 30 став (1) од овој закон кои се наменети за развој на филмскиот проект и за активности за затворање на вкупниот буџет на филмскиот проект со средства од други домашни и меѓународни извори. 
(3) Пред склучувањето на договорот од членот 35 од овој закон, филмскиот продуцент, во рокот утврден во преддоговорот, до Агенцијата треба да достави:

· договори со други продуценти, правни и физички лица со кои потврдува дека ги обезбедил во целост средствата предвидени во буџетот за реализација на филмскиот проект  и 

· банкарска гаранција во висина од 25 % од износот на средствата кои се обезбедени од Агенцијата.

(4) Во случај да не ги достави договорите и банкарската гаранција од ставот (3) на овој член, во рокот предвиден со преддоговорот, филмскиот продуцент е должен во рок од 60 дена на сметка на Агенцијата да ги врати средствата добиени со потпишувањето на преддоговорот од ставот (2) на овој член. 

(5) Доколку филмскиот продуцент во рокот од ставот (4) на овој член не ги врати  средствата на сметка на Агенцијата, Агенцијата против него ќе поднесе тужба до надлежниот суд. 
Договор за финансирање на филмски проекти 

избрани на конкурс

Член 35

 (1) Филмскиот продуцент, по доставувањето на договорите и банкарската гаранција од членот 34 став (3) од овој закон и финалниот буџет на филмот со дефинирано учество на сите копродуценти, со директорот на Агенцијата склучува договор за финансирање на филмскиот проект. Договорот се заверува кај нотар со својство на извршна исправа. 

(2) Составен дел на договорот се финансискиот и оперативниот план за користење на средствата добиени од Агенцијата и од други извори.
(3) Со договорот од ставот (1) на овој член се утврдува: 

· проектот за кој се доделуваат средствата, 

· висината на доделените средства,

· вкупниот финален буџет на филмот,

· динамиката на исплата на средствата од Агенцијата,

· начинот на користење на средствата добиени од Агенцијата,

· учеството на Агенцијата во добивката од филмот сразмерно на вложените средства на Агенцијата,

· користењето на филмот без надомест за потребите на презентирање на културата на Република Македонија на меѓународни манифестации организирани од Агенцијата, Министерството за култура или од други државни органи,

· динамиката и рокот на реализирањето на проектот, 

· доставувањето на наративни и финансиски извештаи по фази од реализација на филмскиот проект,

· висината на средствата за маркетинг и промоција на филмот,

· контролата на наменското користење на средствата,

· санкции за неисполнување на обврските од договорот,

· обврската за почитување на авторското право и сродните права и 

· други прашања со кои се регулираат правата и обврските на договорните страни.

(4) На договорот од ставот (1) на овој член и на преддоговорот од членот 34 од овој закон, се применуваат прописите за облигационите односи на Република Македонија. 

Обврски на корисниците на средствата

Член 39

 (1) Правното и физичкото лице кое добило средства на конкурсите од членот 25 ставови (1) и (2) од овој закон (во натамошниот текст: корисник на средства), е должно средствата добиени од Агенцијата наменски да ги користи и во рок од 30 дена од завршувањето на проектот до Агенцијата да достави наративен и финансиски извештај.

(2) Корисникот на средства по конкурсот  од членот 25 став (1) од овој закон во рок од 30 дена од завршувањето на филмот до Агенцијата доставува финансиски извештај кој содржи спецификација за вкупно потрошените средства за целосната реализација на филмот, договори, сметки, фактури и изводи од банка за средствата добиени од Агенцијата, конечен финансиски план со сите износи и извори на финансирање и планот за распределба на добивката. 

(3) Корисникот на средства од ставот (2) на овој член е должен  да се придржува до финансискиот и оперативниот план кои се составен дел на договорот од членот  36 од овој закон. Корисникот на средствата е должен после секоја фаза од реализацијата на филмскиот проект до Агенцијата да доставува извештај за  потрошените средства што е услов за добивање на средства од Агенцијата за следната фаза од реализацијата на филмскиот проект.

(4) Ако има отстапување од финансискиот и оперативниот план за средства доделени од Агенцијата, корисникот на средства е должен да ја извести Агенцијата, а ако остстапувањето е во износ поголем од 10% од вкупно добиените средства од Агенцијата потребно е да добие согласност од Управниот одбор. Доколку не добие согласност од страна на Управниот одбор, директорот на Агенцијата ќе ја активира банкарската гаранција, ќе го раскине договорот и корисникот на средствата е должен да ги врати средствата на Агенцијата со законска затезна камата.

(5) Контрола над наменското и законското користење на средствата од договорот врши Агенцијата. Доколку се работи за пообемен и сложен филмски проект, Агенцијата може да ангажира контролата над наменското и законитото користење на средствата од договорот да ја врши  овластен ревизор. 

(6) Корисникот на средствата е должен да ја овозможи контролата од ставот (5) на овој член.

(7) Доколку со извештај од извршената контрола се утврди  дека  доделените средства на конкурсот се користат спротивно на договорот, односно дека корисникот на средствата не се придржува до роковите и обврските утврдени во договорот, односно дека филмскиот продуцент ги пренел правата од филмот и средствата добиени од Агенцијата на трети лица, директорот на Агенцијата ќе ја активира банкарската гаранција, ќе го раскине договорот и ќе донесе решение со кое го прекинува натамошното финансирање на проектот и со кое бара  враќање на доделените средства од Агенцијата со законска затезна камата. 

(8) Филмските продуценти кои добиле средства од Агенцијата се должни во рок од 60 дена од денот на завршувањето на филмот да достават доказ до Агенцијата дека до Националната установа Кинотека на Македонија без надоместок доставиле една копија од филмот употреблива за киноприкажување во формат дефиниран во договорот од членот 35 од овој закон.

(9) Филмските продуценти кои добиле средства од Агенцијата, се должни во рок од две години сметано од денот на премиерното прикажување на филмот, без надоместок да го понудат филмот за телевизиско прикажување  на Јавното претпријатие „Македонска радио - телевизија“, на националните, регионалните и локалните телевизии во Република Македонија. 

(10) Доколку во рокот од ставовите  (8)  и (9) на овој член филмските продуценти не достават доказ до Агенцијата дека до Националната установа Кинотека на Македонија без надоместок доставиле една копија од филмот употреблива за киноприкажување и дека го понудиле филмот за телевизиско прикажување од ставот (9) на овој член, го губат правото на учество на  конкурс во следните десет години.

(11) Забраната од ставот  (10)  на овој член за учество на конкурс на Агенцијата се објавува на веб страницата на Агенцијата.
Право на поврат на средства
Член 43

(1) Филмски продуцент кој во Република Македонија вложил средства за реализација на игран или документарен или анимиран филм или ТВ филм или ТВ серија (во натамошниот текст: филмски, односно телевизиски проект),  може да се стекне со право на поврат на вложените средства под услови утврдени со овој закон (во натамошниот текст: право на поврат на средства).
(2) Правото на поврат на средства изнесува 20% од бруто трошоците направени во Република Македонија за реализација на филмски, односно телевизиски проект согласно со овој закон. 

(3) Повратот на средства се врши по завршувањето на реализацијата на филмскиот, односно телевизискиот проект во Република Македонија,  под услови и во постапка утврдени со овој закон.

Задолжителна документација

Член  48

(1) Во прилог на барањето од членот 47 став (1) од овој закон филмскиот продуцент од Република Македонија, треба да достави:

· извод од Централниот регистар на Република Македонија за вршење дејност производство на филмови, 

· копродукциски договор или договор за продукциски сервис за реализација на филмскиот, односно телевизискиот проект,

· потврда од надлежниот орган за уредно платени даноци, придонеси и други јавни давачки во Република Македонија,

· сценарио и кратка содржина (синопсис)  за филмскиот, односно телевизискиот проект за чија реализација се бара  поврат на средствата,

· буџет за филмскиот, односно телевизискиот проект за кој се бара поврат на средствата, со приказ на планирани  квалификувани трошоци во Република Македонија,

· оперативен план за реализацијата на филмскиот, односно телевизискиот проект со конечни датуми на почетокот и на завршувањето на реализацијата на филмскиот, односно телевизискиот проект и

· доказ дека како продуцент или копродуцент снимил и јавно прикажал еден долгометражен игран филм.
(2) Овластеното службено лице во Агенцијата кое ја води постапката е должно во рок од три дена од денот на приемот на барањето од став (1) алинеја 1 на овој член, по службена должност да го прибави доказот за исполнетоста на условот од став (1) алинеја 1 на овој член од надлежениот јавен орган. 

(3) Овластеното службено лице од надлежниот јавен орган од кој е побаран доказот од став (1) алинеја 1 на овој член е должно истиот да го достави во рок од три дена од денот на приемот на барањето.
(4) При меѓународна копродукција, филмскиот продуцент од Република Македонија  со барањето е должен да приложи и нотарски заверена копија од договорот за копродукција.

(5) При целосна странска продукција, филмскиот продуцент од Република Македонија  е должен да приложи и нотарски заверена копија од договорот за продукциски сервис за реализација на филмски, односно телевизиски проект.

(6) Документацијата од ставовите (2) и (3) на овој член се доставува на оргиналниот јазик и во превод на македонски јазик, заверен од овластен преведувач.

Потврда за исполнување на условите за правото на поврат на средства

Член 49

(1) Директорот на Агенцијата по предлог на Комисијата за право на поврат на средствата, во рок од 15 дена од денот на поднесувањето на барањето од членот 47 од овој закон, на поднесувачот на барањето му издава потврда за исполнување на условите за право на поврат на средства.

(2) Директорот на Агенцијата издава потврди само во рамките на средствата обезбедени во буџетот на Агенцијата со намена за право на поврат на средства, во тековната година. 
Член 50

 (1) Комисијата за право на поврат на средствата од членот 49 став (1) од овој закон,  ја именува и разрешува Владата на Република Македонија ( во натамошниот текст: Комисијата).
 (2) Комисијата има претседател и четири членови, во состав:

· еден  филмски продуцент од Република Македонија по предлог на министерот за култура,

· три лица вработени во Управата за јавни приходи по предлог на директорот на Управата и 

· еден вработен во Агенцијата по предлог на директорот на Агенцијата.

 (3) Комисијата од ставот (1) на овој член е надлежна:

· да ги разгледа доставените барања за право на поврат на средства, 

· да утврди дали филмскиот продуцент од Република Македонија ги исполнува условите од членот 46 од овој закон, 

· да утврди дали со барањето е доставена потребната документација од членот 48 од овој закон, 

· да му предложи на директорот да издаде потврда за исполнување на условите за добивање на право на поврат на средства од членот 49 од овој закон, 

· да изврши проверка на доказите од членот 53 од овој закон, 

· да утврди дали приложените докази за извршена исплата за квалификуваните трошоци се во согласност со реалната цена во Република Македонија и

· да му предложи на директорот да донесе решение за исплата на средства или за одбивање на барањето за право на поврат на средства.

(4) Стручно-административните работи за Комисијата ги врши Агенцијата.

Поврат на средства

Член  53

(1) Во рок од најмногу од 45 дена по завршувањето на реализацијата на филмски, односно телевизиски проект, филмскиот продуцент на кој му е издадена потврда од членот 49 став (1)  од овој закон, е должен до Агенцијата да ја достави следнава документација:


- пресметка на квалификуваните трошоци за филмски, односно телевизиски проект направени во Република Македонија;  


- докази (фактури/сметки, спецификации, договори) за извршени исплати за квалификувани трошоци направени за реализација на филмски, односно телевизиски проект и

- ревизиски извештај за финансиската реализација на филмски, односно телевизиски проект, подготвен  од независен ревизор, ангажиран од страна на Агенцијата, а на трошок на филмскиот продуцент.

(2) Комисијата од членот 50 од овој закон, утврдува дали приложените докази за извршената исплата за квалификуваните трошоци се во согласност со реалната цена на трошоци за предметниот вид на направените услуги, односно набавените стоки во Република Македонија. Доколку трошоците се во износ повисок од реалните цени во Република Македонија, Комисијата може да побара да се образложат причините за повисоките износи на цени и доколку и по дополнителното образложение се утврди дека износот не е реален, ќе се признае само износот кој соодветствува со реалната цена. 

(3) По исклучок од ставот (2) на овој член, Комисијата може да побара Агенцијата да ангажира овластен проценител кој ќе ја утврди реалната цена за направените трошоци. 

(4)  Комисијата утврдува дали квалификуваните трошоци од пресметката од ставот (1) алинеа 1 на овој член, се направени за услуги и набавка на стоки од членот 45 од овој закон, врши проверка на доказите од ставот (1) алинеи 2 и 3 на овој член и утврдува дали е доставен ревизискиот извештај од ставот (1) алинеа 3 на овој член. 

(5) Директорот на Агенцијата на предлог на Комисијата во рок од најмногу 30 дена од денот на доставување на доказите од ставот (1) на овој член донесува решение за исплата на средства на филмскиот продуцент, по основ на поврат на средства.
(6) Доколку Комисијата утврди дека трошоците од пресметката од ставот (1) алинеа 1 на овој член, не се во согласност со членот 45 од овој закон, односно доказите од ставот (1) алинеи 2 и 3 на овој член не се во согласност со овој и со друг закон, односно дека со ревизискиот извештај е констатирана нерегуларност во работењето на  филмскиот продуцент направени во врска со филмскиот, односно телевизискиот проект или доколку утврди дека филмскиот продуцент не ја доставил потребната документација од ставот (1) на овој член, ќе му предложи на директорот на Агенцијата да донесе решение со кое барањето за исплата на средства се одбива и се губи правото на поврат на средства. 
(7) Против решението од ставовите (5) и (6) на овој член, барателот на средстава по основ на поврат на средства од член 47 од овој закон има право на жалба во рок од 15 дена од денот на приемот на решението до Државната комисија за одлучување во управна постапка и постапка од работен однос во втор степен.
VI. ПРЕКРШОЧНИ ОДРЕДБИ
Член 54

Глоба во износ од 700 до 1.000 евра во денарска противвредност ќе му се изрече за прекршок на директорот, на членовите на Советот од членот 22 од овој закон, на рецензентите од членот 23 од овој закон, на советниците од членот 24 од овој закон, на претседателот и на членовите на Управниот одбор на Агенцијата и на членовите на Комисијата од членот 50 од овој закон, на вработен во Агенцијата и на надворешен соработник именуван од директорот на Агенцијата, доколку учествуваат на конкурсите на Агенцијата со свои проекти.

Член 55

(1) Глоба во износ од 1.500 евра во денарска противвредност ќе му се изрече за прекршок на правното лице, ако:

- не доставува до Агенцијата податоци за остварени приходи од дејноста согласно со овој закон (член 13, став (1)),


- не ги уплати средствата од остварената добивка на сметка на Агенцијата (член 31),


- ненаменски или спротивно на договорот ги користи средствата добиени од Агенцијата (член 39 став (1)),


- не достави до Агенцијата наративен и финансиски извештај согласно со овој закон (член 39 став (1)),


- не овозможува контрола на користењето на средствата согласно овој закон (член 39 став (6)),


- не доставува податоци до Агенцијата (член 40 став (7)),


- не го категоризира филмот пред негова дистрибуција, односно киноприкажување во Република Македонија или не ја објави категоризацијата на начин утврден со овој закон или не ја извести Агенцијата за доделената категоризација или не ја измени категоризацијата по барање на Агенцијата (член 41 ставови (2) и (3)) и


- дистрибуира односно киноприкажува филм спротивно на овој закон (член 42).

(2) Глоба во износ од 30% од одмерената глоба за правното лице ќе му се изрече за прекршокот од ставот (1) на овој член на одговорното лице во правното лице.

(3) Глоба во износ од 150 до 200 евра во денарска противвредност ќе му се изрече за прекршокот од ставот (1) алинеи 3 и 5 на овој член на физичкото лице.

Член 56

 (1) Глоба во износ од 5.000 евра во денарска противвредност ќе му се изрече за прекршок на правното лице, ако надоместоците од членот 12 став (1) од овој закон не ги уплати на сметка на Агенцијата во рокот од членот 13 ставови (3) и (4) од овој закон (член 13 ставови (4) и (5)). 

(2) Глоба во износ од 30% од одмерената глоба за правното лице ќе му се изрече за прекршокот од ставот (1) на овој член на одговорното лице во правното лице.
(3) Глоба во висина од 25 до 50 евра во денарска противвредност ќе му се изрече за прекршок на овластено службено лице во Агенцијата ако не го побара доказот по службена должност во рокот утврден во членовите 26 став  (3) и 48 став (2) од овој закон.

(4) Глоба во износ од 25 до 50 евра во денарска противвредност ќе му се изрече за прекршок на овластеното службено лице од надлежниот јавен орган од кој е побаран доказот, ако не го достави истиот во рокот утврден во членовите 26 став  (4) и 48 став  (3) од овој закон.
Член 56-а

Oдмерувањето на висината на глобата за правно лице се врши согласно Законот за прекршоците.
Надлежност на судот

Член 57
За прекршоците  од членовите 54, 55 и 56 од овој закон, прекршочна постапка води и прекршочни санкции изрекува надлежниот суд.

Постапка за издавање на прекршочен платен налог

Член  58
(1) За прекршоците утврдени во членовите 54, 55 и 56 од овој закон, инспекторот за култура на сторителот на прекршокот ќе му издаде прекршочен платен налог, согласно Законот за прекршоците.

(2) Доколку сторителот го прими прекршочниот платен налог, истиот треба да го потпише. Примањето на прекршочниот платен налог од сторителот на прекршокот се забележува во записникот.

(3) Во записникот од ставот (2) на овој член се утврдува начинот на кој ќе се отстранат штетните последици од прекршокот, како и начинот на надминување на последиците од сторениот прекршок.
(4) Кога како сторител на прекршок се јавува правно лице, записникот и прекршочниот платен налог го потпишува одговорното лице или од него овластено лице.  
 (5) Инспекторот за култура е должен да води евиденција за издадените прекршочни платни налози и за исходот на покренатите постапки.

 (6) Во евиденцијата од ставот (5) на овој член се собираат, обработуваат и чуваат следните податоци: име и презиме, односно назив на сторителот на прекршокот, живеалиште, односно престојувалиште, седиште, вид на прекршокот, број на прекршочниот платен налог кој му се издава и исходот на постапката.

 (7) Личните податоци од ставот (6) на овој член се чуваат пет години од денот на внесување во евиденцијата.

 (8) Министерот за култура ги пропишува формата и содржината на прекршочниот платен налог.

